
Inatsisartut taakkulu allaffissornikkut immikkoortuisa illussaannik nappaanissamut 
Siulittaasoqarfiup pilersaarusiaanut Inatsisartut tapersiinissaannut 
alajangiiffigisassatut siunnersuut. 
(Inatsisartut Siulittaasoqarfiat: Lars-Emil Johansen, Agathe Fontain, Kim Kielsen, Ane 
Hansen og Finn Karlsen) 
 
 
Akissuteqaat 

(Naalakkersuisut siulittaasuat aamma Nunanut allanut tunngasunut Naalakkersuisoq) 

 
 
Siullermeerneqarnera 
 
Naalakkersuisut sinnerlugit siulittaasoqarfik qutsavigissavara aalajangiiffigisassatut 
siunnersuummut sukumiisumut. 
 
Naalakkersuisut isumaqatigilluinnarpaat pingaaruteqartuusoq Kalaallit Nunaanni Inatsisartut 
sulinerisa ataqqinassusilimmik sinaakkuteqartinneqarnissaata qulakkeerneqarnissaa. 
 
Tassunga atatillugu pingaaruteqartuuvoq Inatsisartut illussaat tassaasariaqarmat uagut 
Kalaallit Nunaanni ataatsimoorussatsinnik tulluusimaarutigisassarput. Taanna ilutigalugu 
illuliap attaveqarfitsinnut nittarsaataassaaq kalaallit kulturiata immikkuullarissuunera. 
 
Taakkununnga ilanngunneqartussaavoq Inatsisartut illussaat aamma tassaassammat 
inatsisiliortunut aamma allaffissornikkut sulisorineqartunut suliffik nutaaliaasoq, teknikkikkut 
atortulersorneqarnermigut aamma suliffiup iluani avatangiisit ataatsimut isigalugit 
suliffimmut pitsaasumik piumasaqaatinut naammassinnittoq. 
 
Aalajangiiffigisassatut siunnersuut manna sioqqullugu suliaq una siulittaasoqarfiup 
aallartissimagaa Naalakkersuisut ilisimavaat. Aamma Inatsisartut Siulittaasoqarfiata 
Naalakkersuisullu atorfilittaasa akornanni suliniut una pillugu oqaloqatigiittoqartarsimavoq. 
Kiisalu Inatsisartuni partiit suliniutaagallartumut akuutinneqartarsimapput. 
 
Taama annertussuseqartussamik  illuliorniarluni suliniut qaffasissumik   
aningaasartuuteqarfiusussaavoq. Siulittaasoqarfiup ilanngussaani erserpoq, aningaasartuutit 
annertussusissaannik nikerartitsisinnaasorujussuarmik iliuuseqartoqartoq. Tassa illorsuassap 
sanaartorneqarnissaa eqqarsaatigalugu aamma illorsuassap ingerlanneqarnissaanut 
aningaasartuutissat eqqarsaatigalugit. 
 
Naalakkersuisut naatsorsuigallarnerisa takutippaat sanaartornermut atatillugu piffissami ukiut 
30 –t ingerlanerini ukiumut aningaasartuutaasartussat 8.800.000 kr. aamma 16.720.000 kr. 
akornanniissasut, apeqqutaassalluni sanaartornermi aningaasartuutissat qanoq 
amerlatigiumaarnissaat. Taakkununnga ilanngunneqassapput ingerlatsinermut aamma 
aserfallatsaaliuinermut aningaasartuutissat. Paarlattuanilli illutoqqat pioreersut 
nungullarsimaqisunullu ingerlanneqarnerinut aserfallatsaaliorneqarnerinullu 
sipaaruteqarnissamut periarfissaqassaaq. Aningaasaqarnikkut kinguneriumaagassat  
sukumiinerusumik qulaajarneqarnissaat piffissami aggersumi pisariaqartinneqarpoq, ukiuni 
tulliuttuni aningaasanut inatsisissamut ilanngunneqarnissaat eqqarsaatigalugu aamma  

Namminersorlutik Oqartussat aktiaateqarluni ingerlatsiviini akiitsut qanoq nikerartiginerini 
ingerlaavartumik naatsorsuutaat qanoq naatsorsuutaatigineqarsinnaassanersut. 
 
Suliap ingerlateqqinnissaanut Inatsisartut Siulittaasoqarfiata suleqatiginissaa Naalakkersuisut 
qilanaaraat, tamakkulu tunngavigalugit siunnersuut saqqummiunneqartoq taperserneqarnera 
oqaatigissallugu. 
  
 
 


